
Қазіргі кезде мемлекеттік қызметкерлер тарапынан коррупциялық іс-әрекеттерге, яғни
сыбайлас  жемқорлыққа  жол  берушілік  фактілері  көптеп  кездесіп  жатыр.  Тіпті  еліміз
сыбайласқан жемқорлық деңгейі  өте жоғары елдер қатарына кіріп те кеткен.  Бұл әлем
елдеріндегі  сыбайласқан  жемқорлық  деңгейін  анықтайтын  Transparency  Іnternatіonal
ұйымының 2008 жылғы қорытынды есебінде көрсетілген. Онда «Қазақстан 2008 жылғы
рейтинг  бойынша  151-орыннан  145-орынға  шықты  (Бұрынғы  кеңес  елдері  арасынан
парақорлықтан тазалығы жағынан Грузия (67-орын), Армения (108) мен Украина (134)
ғана Қазақстанның алдында тұр» [1].  - деп ұйғарылған.

Төменде берілген кестедегі көрсеткіштер бойынша Transparency Іnternatіonal ұйымы
Қазақстанда өз зерттеулерін 1999 жылдан бастап жүргізе бастаған. Егер сол кездегі елдегі
сыбайласқан жемқорлық деңгейін (кестені қараңыз) алсаңыз, 2008 жылғы көрсеткіштен
айырмашылығы аз. Қазақстанда сәл ілгерілеу болғанымен, индекс (2,2-2,8 балл) әлі төмен.
Сыбайласқан  жемқорлықтан  арылған  мемлекетте  индекс  10  балды  көрсетеді.  Сол
себептен, Қазақстан ең құрығанда 5 балл алуға ұмтылуы керек. Ал индексі 3 балға дейінгі
кез келген елде сыбайласқан жемқорлық деңгейі өте жоғары болып есептеледі [2].

                                  

Әрбір мемлекет пен өркениетті қоғам сыбайлас жемқорлықпен күресті ең өзекті мәселе
деп қарастырады. Өйткені  сыбайлас жемқорлық мемлекеттілікке төнген ең үлкен қауіп
болып саналады. Бұл індетпен күресу біздің мемлекетіміздің де алдына қойған өз талабы.
Еліміздің құқық саласының мамандары Қазақстандағы сыбайлас жемқорлықпен күрестің
даму тарихын жалпылай төрт этапқа бөліп қарастыруда.

Бірінші этап – 1992-1998 жж. Сыбайлас жемқорлықпен күрестің бастапқы кезеңі және
нормативтік-құқықтық базаның қалыптасуы.

Екінші этап – 1998-2000 жж. Сыбайлас жемқорлықпен күрестің басты құқықтық және
әдістемелік негізі ретінде сыбайлас жемқорлыққа қарсы туралы заңнаманың пайда болуы.

Үшінші этап – 2001-2004 жж. Сыбайлас жемқорлықпен күрес проблемаларын шешудің
жүйелік көзқарасының қалыптасуы.

Төртінші  этап  –  2005  жылдың  ақпанынан.  Қазақстанның  жылдам  экономикалық,
әлеуметтік және саяси модернизациялау контекстінде сыбайлас жемқорлықпен күресі [3].

Қазақстан Республикасының «Сыбайлас жемқорлыққа қарсы күрес туралы» Заңы 1998
жылдың 2 шiлдесінде өзінің заңдық күшіне енген. Бұл Заңға 2003 ж. 15 ақпанда, сондай-ақ
2012 ж. 7 мамырында және тағы да өзге өзгерістер мен толықтырулар енгізілген [4]. 

Заңның айқын мақсаты «...сыбайлас жемқорлыққа байланысты құқық бұзушылықтың
алдын алу,  анықтау,  олардың жолын кесу және  ашу,  олардың зардаптарын  жою және
кiнәлiлердi  жауапқа  тарту  арқылы  мемлекеттік  органдардың,  мемлекеттік  мiндеттердi
атқаратын  лауазымды  және  басқа  да  адамдардың,  сондай-ақ  оларға  теңестiрiлген
адамдардың тиiмдi қызметiн қамтамасыз ету» [5]. Сонымен қатар бұл Заңның тағы бір аса
айқын  мақсаты  бар.  Ол  –  «...біліктi  мамандарды  мемлекеттік  қызметке кiруге
ынталандыруға,  мемлекеттік мiндеттердi  атқаратын адамдардың риясыз адалдығы үшiн
жағдайлар жасау» [6].

Мемлекеттік қызметкерлердің  өз қызметін  асыра пайдалануы арқасында,  яғни өзінің
материалдық жағдайын түзету мақсатында қылмыстық іс-әрекеттерге баруы, әрі оны өзге
де  қылмыстық  құрылымдармен  немесе  сондай  әрекеттерге  бара  алатын  екінші  бір
тұлғалармен  жасауынан  сыбайластық  жемқорлық  туындайды.  Бұл  –мемлекеттегі
лауазымды  адамдардың,  қоғамдық  және  саяси  қайраткерлердің  сатылғыштығын,
парақорлығын  болдырмауын  көздейтін  жоғарыда  аталған  ҚР  Заңына  қарама-қайшы
келетін құбылыс. Өзінің қызметтік мәртебесі мен өкілеттіктерін жеке, топтық және өзге де
бейқызметтік  мүдделер  үшін  пайдалану  жолымен  жеке  игіліктерді  алу  әрекетінен
туындайтын қылмыстық іс-әрекет болып табылады. Сондай-ақ, ҚР Қылмыстық кодексінің
өкілеттіктерді  теріс  пайдалану  (228-бап),  коммерциялық сатып  алу  (231-бап),  қызмет
өкілеттігін  теріс  пайдалану  (307-бап),  билікті  немесе  қызметтік  өкілеттікті  асыра
пайдалану (308-бап), пара алу (311-бап), қылмыстық жалғандық жасау (314-бап) туралы
лауазымдық  қылмыс  нормаларын  бұзу  болып  саналады.  Қазақстанда сыбайлас
жемқорлықты  жою  мақсатында  қабылданған  қылмыстық,  тәртіптік,  әкімшілік
жауапкершілікті реттейтін арнайы нормативтік-құқықтық актілердің болуына қарамастан
жасалған қылмыстық әрекет деп тануға толық негіз бар. Елімізде 1995 жылы қабылданған
«Мемлекеттік  қызмет  туралы»  Заңы  және  осы  саладағы  ынтымақтастық туралы
халықаралық актілер де бар. Соған қарамастан бұл сипаттағы құқық бұзушылықтар не
себепті көп?

Оған бірінші себеп – қоғамдағы құндылықтардың дұрыс бағытта негізделмеуінде. Қоғам
мүшелерінің араларында мемлекеттік қызметке келсең, ең алдымен өз қамыңды ойлауың
керек,  яғни өзіңнің қызметіңді  пайдаланып,  өз  мүддеңе қызмет ету,  өзіңді  байыту:  өзге
біреуді қанау арқылы немесе одан да көп пайда табу мақсатында мемлекет қаржысына қол
салу арқылы баюға мүмкіндік зор деген көзқарас кеңінен тараған. Бұның түп негізіне зер
салсаңыз,  бұлай  ойлауға  мүмкіндік  беретін  заңдардағы  кемшін  тұстар  екеніне  көз
жеткізесіз.  Заңның  солқылдақ  тұстарын  ұрымтал  пайдалану,  тендерлер  жариялаудағы
жауапкершіліктің толық еместігі, экономикадағы қарым-қатынастардың барынша ұқыпты
реттелмегендігі көп себеп болып отырғандығын байқаймыз.

ҚР  сыбайлас  жемқорлықты  ауыздықтауға  бағытталған  заңдарында  осы  саладағы
күрестің негізгі принциптері толық анықталған.  Қазақстан Республикасының «Сыбайлас
жемқорлыққа  қарсы  күрес  туралы» Заңының  5-бабы  бұған  дәлел.  Бірақ  осы
принциптердің  жүзеге  асыруын  қадағалайтын,  бақылайтын  органдардағы  кейбір
лауазымды тұлғалардың өздері  заңнан аттамайтын жағдайда ғана аталған күрес мығым
болады. Заң белшесінен басылмай, толық орындалады, әрі қоғам түсінігі де күрт өзгереді.

Екіншіден,  мемлекеттік  қызметкерлердің  құқықтық  қорғалуымен  қатар,  артылатын
жауапкершілігінің  де  шегін  барынша  қатаңдандыру  керек.  Ол  құқық  бұзғаны
әшкереленген жағдайда, қоғамның алдында нағыз масқараланған адам болуы керек. Оны
идеологиялық  саясат  деңгейіне  жеткізу  керек.  Яғни  мемлекет  ісіне  немқұрайдылық
танытпаған,  ұқыптылық  пен  жанашырлық  жасаған  адам  үлкен  құрметке  ие  болса,
керісінше  осыған  қарсы  іс-әрекет  атқарған  адам  ең  бейшара,  адамдық  келбетінен

ажыраған  адам  болуы  керек.  Кезінде  американдық  криминолог  Сатерленд  «ақжағалы
қылмыскерлерді» – «заслуживающие уважения лица, занимающие высокое общественное
положение  и  совершающие  преступления  в  процессе  осуществления  своей
«профессиональной деятельности» без применения насилия» деп атағанына қарамастан,
олардың нағыз бейнесіне – кәнігі қылмыскер – ұры-қары деген атау берген абзал болады.
Бұл  да  қоғамда  сілкініс  тудырып,  адамдардың,  әсіресе,  мемлекеттік  қызмет  атқарып
жүрген, парасат деңгейі жоғары адамдардың, қылмыстық әрекетке баруына тосқауыл бола
алады.

Резюме

В  статье  рассматриваются  причины  коррупционной  преступности  лиц,
уполномоченных  на  выполнение  государственных  функций  и  связанных  с  ней
проблемами  совершенствования  антикоррупционного  законодательства.  Одной  из
острейших  проблем  сегодняшнего  Казахстана  является  коррупция,  проявляющаяся  все
более в многообразных формах.

Автор  выделил  наиболее  значимых  уголовно-правовых  признаков  совершаемых
госслужащими  коррупционных  преступлений.  Систематизированы  криминологическая
характеристика,  причины и условия,  способствующие распространению коррупционной
преступности  лиц,  уполномоченных  для  выполнения  государственных  функций,
состояние антикоррупционного уголовного законодательства. 

Summary

In the article is devoted to research of corruption criminality of the persons authorized to
performance  of  the  state  functions  and  connected  to  it  by  problems  of  perfection  of  the
anticorruption legislation.

The author systematizes the reasons and the conditions promoting distribution of corruption
criminality  of  persons,  the  state  functions  authorized  to  performance.  It  is  marked,  that
complexity of research of the reasons of corruption criminality consists in its variety, a various
level and various influence on consequences.

The  legal  analysis  of  corruption  crimes  under  the  criminal  legislation  of  Republic  of
Kazakhstan is carried out. Offers on perfection of the criminal legislation providing the criminal
liability for crimes, connected with corruption are developed.

